
Ilargia eta ura - Jules Vernek amestu bezala

'Centaur' koheteak Ilargiarekin talka egin zuen atzo goizean, hiru hilabeteko misioaren ostean. Sateliteko poloetako kraterretan urik baden egiaztatu nahi dute NASAko zientzialariek.

Anakoz Amenabar - Gasteiz 
Bala itxurako kohete batek Ilargiaren kraterraren kontra egiten du Voyage dans la Lune (1902) filmean, aurpegiko begiaren kontra. Jules Verneren liburu ezaguna oinarri duen film klasikoko eszena hori ez dabil errealitatetik oso urruti; NASAren Centaur koheteak Ilargiarekin talka egin zuen atzo. Prestatutako leherketarekin, satelitean ura ote dagoen egiaztatu nahi dute, Eguzkiaren argirik ez duten kraterretako hormetan ur izoztua egon daitekeela uste baitute. 

Hiru hilabetez Ilargiaren inguruan bueltaka ibili ondoren, kohetea askatu zuen atzo LCROSS ontziak satelitearen kontra, eta ontziak berak egin zuen talka ondoren, lau minutu geroago. Espaziontziak bost kamera zituen lehendabiziko talkari argazkiak atera eta Lurrera bidaltzeko. Espero baino argazki eskasagoak egin bazituen ere, misioa arrakastatsua izan dela azpimarratu dute NASAko kontrol arduradunek. «Arrakastatsua izan da. Tenperatura bidezko baieztapena jaso dugu leherketa izan dela, eta instrumentuek behar bezala funtzionatu dute». 

Tona biko baino gehiagoko kohete batek egin zuen talka lehendabizi, Centaur-ek, 11:31ean, Ilargiaren hego poloko Cabeus kraterraren kontra. Leherketak sortu zuen ke zerrendak sei kilometro altuerara zabaldu zen. Lau minutu igarota, LCROSS espaziontziak egin zuen talka. NASAko zientzialarien arabera, kraterraren barruan urik balego, espaziora zabalduko lukete leherketek eta haien ondorioz sortutako tenperatura altuak. Kraterretik aterata, uraren molekulak banatu egingo lirateke, eguzki erradiazioarengatik. «Taldea irrikaz dago misio berezi honek utziko dizkigun datu aberatsak aztertzeko», esan zuen Anthony Colaprete LCROOSSeko zientzialariak. 

Koheteen talkak ez zituzten misioaren zientzialariek bakarrik ikusi. Munduko teleskopio ugaritik ere ikusi ahal izan zen, tartean Hubble espazioko teleskopiotik. «Behaketa hauek LCROSSeko datuak osatzeko balioko dute, eta kraterraren barruan urik ote dagoen jakiteko lagunduko dute». 

Azkeneko ikerketek erakutsi dute ura egon badagoela. Duela 40 urte baino gehiago Apolo misioetatik ekarritako ilargi-harriek hala erakutsi dute. Science aldizkariak joan den hilean argitaratu moduan, astronautek filtrazioak zituzten kutxetan sartu zituzten harriak. Lurreko haizeak harriak kutsatu zituelakoan, Ilargian ura egoteko aukera baztertu zuten. Larry Taylor zientzialariak egindako ikerketak, baina, azkeneko probak eta esperimentu zientifikoen usteak okerrak zirela nabarmendu du. «Gezurra sinistu genuen. Kutxetan filtrazioak zeudenez, ura Lurreko airetik zetorrela uste izan genuen». Taylorrek eta haren zientzialari taldeak Chandrayyan-1 satelitean jarritako NASAko tresna bat erabili zuten Ilargiaren azala islatzen duen argia behatu eta hura osatzen duten elementuak zehazteko. 

Ikerketaren arabera, Ilargian ur mota bi daude: azalekoa, meteorito eta kometa moduko objektuetatik jasotakoa, eta barrukoa. Taylorren ustez, Ilargiaren ura kanpotik heldu zen, eta Lurrera ere modu berean heldu zen. Milioika urtez, meteoritoek bien azalaren kontra talka egin zuten. Eguzkiaren erradiazioaren eta grabitate indar eskasaren eraginez, ura lurrunduko zen. 

NASAren ustez, eguzkiaren argia sekula ez da Ilargiko poloetako kraterren barrura heldu, eta 200 gradu azpiko tenperaturak ura mantendu du. 
Leherketa artifizialak 

Ostegun gauean NASAk bidalitako ontzia bi zatitan banatu zen, aurreikusitakoaren arabera, eta atzo goizean egin zuten talka Ilargiarekin. Eztanda areagotzeko, 2,5 kilometro segundoko abiaduran jaurti zituzten, bala tiro bat baino bost aldiz arinago. Leherketak ekar ditzakeen arriskuen inguruan, zientzialariek kezkatzeko arrazoirik ez dela azaldu dute. Hegazkin batean betile batek egin dezakeen talkaren moduan Ilargiarentzat ondoriorik ez duela argitu dute. Hilabetean lau aldiz gertatzen dira halako talkak, koheteekin beharrean espazioko harriekin. 

Atzokoa Ilargiaren kontrako hogeigarren leherketa artifiziala da; lehendabizikoa Errusiak egin zuen, duela 50 urte. Horiekin batera, beste zortzi saio ere izan dira, baina okerrekoak, ez dutelako satelitea jo. 

Nortasun agiria

Misioaren hasiera:. Ekainaren 18an jaurti zuten, Cañaberal lurmuturretik (AEB). 
Jaurtitzeko erabilitako kohete mota: Atlas 5. 
Orbitan emandako denbora:. 37 egun. 
Helburua:. Ilargiarekin talka egin eta datuen bidez ura badagoen baieztatzea. 

